
Дүниені өзгерткен дүбір
      Күні кеше көзден кетсе де, көңілден өшпеген жиырмасыншы ғасыр әлемнің саяси картасын ғана емес, материалдық дүниенің экономикалық даму бағытын, жеке адамның әлеуметтік хал-ахуалын, рухани болмысын, ой-толғаныстары мен менталитетін түбегейлі өзгерткен, ғарыштық, компьютерлік, ақпараттық технологиялар тұғыр болған ғылыми-техникалық төңкерістерге, жаһандануға, ең маңыздысы-мыңдаған жылдық отарлық жүйенің күйреуіне, адамзаттың азат дамуына   негіз қалаған Ұлы өзгерістер ғасыры болатын. 

     Ал, енді осы өзгерістердің тұма бастауларының бірі 1916 жылы қазақ даласында болған ұлт-азаттық көтерілісі болды десек, қателеспейміз. Ресей императоры Екінші Николай патшаның 1916 жылғы 25 маусымдағы бұратана халықтар өкілдерін майдан шебіндегі құрылыстарға алу жөніндегі пәрмені ежелден еркін, жауынгер халықтың ашу-ызасын туғызып, атқа қондырды. Тарихқа, әдебиетке „Июнь жарлығы„ деген атпен енген құжатта Қазақстанның, Орталық Азияның, ішінара Сібірдің  19 бен 43 жастың аралығындағы ер азаматтарын тыл жұмыстарына, яғни  қорғаныс құрылыстарын және әскери қатынас жолдарын тұрғызуға, майдан өңірі маңайында жол салуға „реквизициялау„  жоспарланды. Бұл әскери қимылдарға қатыстыру көзделетін көзделетін әдеттегідей „жұмылдыру”, „әскерге шақыру„ жөніндегі бұйрық емес. Басқаша айтқанда, бұратана жұрт өкілдері мал-мүлікпен бірдей саналды,  яғни қолдан-қолға мал өткізумен, мүлікті күшпен тартып алумен (реквизициямен) барабар қарастырылды.  Ресей армиясы бас штабының  салғырт салығы бойынша тыл жұмыстарына Қазақстаннан, Орталық Азиядан 400 мың адам, оның ішінде қазақтар мекендеген барлық облыстардан 240 мыңға жуық адам алу жоспарланды. Көріп отырғанымыздай, тыл жұмыстарына алынатындардың тең жарымынан астамы қазақтар болған. Бірінші кезеңде 19 – 31 жас, екінші кезеңде 32-43 жас аралығындағы азаматтарды алу көзделді,  олардың тізімін жасау жергілікті болыстық әкімдіктерге жүктелді. Отарлық әкімшіліктің жергілікті өкілдері болыстармен, ауыл ақсақалдарымен, атқамінерлермен жиындар өткізіп, патша пәрменін бұлжытпай орындау жөнінде тапсырмалар берді. Бұл ел ішінде наразылықтың өршуіне алып келді, оның арты бүкіл Орталық Азия аймағын шарпыған ұлы көтеріліске ұласқаны мәлім. 

    Қазақ даласында көтерілстің негізгі ошақтары Торғай мен Жетісу өңірі болды. Торғайда Амангелді Иманов, Әбдіғаппар Жанбосынов, Кейкі батыр, Жетісуда Бекболат Әшекеев, Ұзақ Саурықов, Жәмеңке Мәмбетов қарулы жасақтар ұйымдастырып, қол бастады. Торғайдағы   толқулар Қараторғай, Сарыторғай, Қарақопа, Қайдауыл, Аққұм, Тосын, Сарықопа, Наурызым болыстарын шарпыды. Нияз бидің ұрпағы Әбдіғаппар Жаннбосыновты және Шақшақ Жәнібек батырдың ұрпағы Шолақ Оспановты  көтерілісшілер хан сайлады. Соғыс қимылдары 1916 жылғы қарашаның екінші жартысынан 1917 жылғы ақпанның ортасына дейін жалғасты. Патша әскерлерімен Ақшығанақта, Татырда,  Күйікте, Доғал-Үрпекте кескілескен ұрыстар орын алды. Ұлт-азаттық көтеріліс тақырыбы қазақ музыкасы мен әдебиетінде кеңінен ашып көрсетілді. Дина Нүрпейісованың „Он алтыншы жыл„ („Набор„) атты күйі, Сәт Есенбаевтың «Июнь жарлығы», Омар Шипиннің «Амангелді батыр», Күдері ақынның «Амангелдінің Торғайды алуы», Иса Дәукебаевтың «Бекболат»,   Жамбыл Жабаевтың «Зілді бұйрық» сияқты өлең-жырларында ел үшін құрбан болған батырлар мен бағландардың бейнесі сомдалды. 
   1916 жылғы  жарлыққа Алаш азаматтары екі түрлі көзқараста болғанын атап өткен жөн. Оның бірі-Әбдіғаппар Жанбосынов пен Шолақ Оспанов бастаған көтеріліс туралы айтып өттік. Екіншісіне келсек, Ахмет Байтұрсынов пен Міржақып Дулатовтың соңына ерген зиялылар қарулы қақтығысқа барынша қарсы шыққан. Журналист-зерттеуші Көлбай Адырбекұлының жазуынша, «Әлихан Бөкейхановтың, Ахмет Байтұрсыновтың, Міржақып Дулатовтың   және „Қазақ„ газетінің төңірегіне топтасқан либерал-демократиялық зиялылар өкілдерінің жетекшілері халықты жарлықты орындауға қарсы шықпауға үгіттеп, оны орындамаған жағдайда қазақтар қантөгіске ұшырауы мүмкін деп санады және осыған байланысты үлкен алаңдаушылық білдірді. Осынау алмағайып кезеңде Алаш қайраткерлері халықты жаңа аласапыраннан қорғаштап, қайткен күнде оны аман сақтауға тырысты. 
    Бұл көтерілістің ұлт жадында мәңгілік орнығуына 1986 жылғы желтоқсан оқиғасы айқын айғақ болады. Алып империяның алапат күшіне қаймықпай қарсы шыққан жастар елі мен жері үшін құрбан болған батырлардың ұрпақтары еді.   Мұның өзі қазақтың баға жетпес байлығы-оның батырлығы екендігін, қазақ ар мен намысты, азаттықты малы мен жанынан артық қойғандығын көрсетеді. Осы орайда зиялыларымыздың, ұстаздар мен қаламгер қауымның  қасиетті борышы-ерлікті дәріптеу, өскелең ұрпақты батыр бабалар рухында тәрбиелеу екендігі дау туғызбайды.  
